Náum áttum
Tölvufíkn ungs fólks

Samantekt frá fræðslufundi sem haldinn var miðvikudaginn 18. janúar 2006.

Á fundinum var fjallað um áhrif og einkenni tölvunotkunar, ráðleggingar til foreldra ásamt reynslusögum úr skólakerfinu.

Upplifun skólakerfisins af tölvufíkn ungs fólks

Jóna Möller, aðstoðarskólastjóri Kópavogsskóla.

Jóna bar saman gamla tímann og þann heim sem ungt fólk lifir í í dag. Hún vitnaði í ömmu sína sem ólst upp við hljóð náttúrunnar, flugnasuð og fuglasöng á sumrin og brimhljóð og stormagný á veturna. Hún taldi þó bæði kosti og galla við aukna tæknivæðingu. Gallana sagði hún helst vera eftirlitsleysi þeirra fullorðnu, með því sem krakkarnir væru að gera. Þá sagði hún fullorðna fólkið vantreysta kunnáttu og getu barnanna og dómgreindarleysið væri meira á því hvað væri fyndið, særandi og spillandi. 

Það sem aðallega hefur snúið að skólanum í þessum efnum eru heimasíður krakkanna. Hér á landi geta börn haldið úti heimasíðum án vitundar foreldra sinna. Hún nefndi að í Svíþjóð þyrftu börn að sækja skriflega um leyfi fyrir heimasíðum með undirskrift foreldra og fengin er staðfesting frá foreldrum á réttri undirskrift áður en leyfið er veitt. Skólinn þarf alloft að taka á þessum málum þegar fréttist af heimasíðum með meiðandi og særandi athugasemdum um aðra nemendur, sem eru niðurbrotnir vegna þessa skrifa. Þótt þetta eigi sér stað í heimahúsum berst það inn í skólana vegna árekstra sem verða í tilefni af skilaboðunum. Krakkar virðast telja það ábyrgðarminna að senda eitthvað skriflegt frá sér á netinu, frekar en að segja þessa hluti beint við viðkomandi og oft halda þau því fram að þetta hafi bara átt að vera fyndið. Annað sem oft kemur upp í skólanum er svefnleysi, verkleysi í námi, þreyta, pirringur, lífsleiði og slælegar mætingar einstakra nemenda. Þarna er oftast um stráka á unglingsaldri að ræða.

Jóna sagði að reglur um tölvur og tölvukennslu væru nauðsynlegar í öllum skólum og las upp reglur Kópavogsskóla í því samhengi. Þá sagði hún að fram hefði komið í foreldraviðtölum að krakkar eyða sífellt meiri og meiri tíma í tölvur. Foreldrar hafa oftast þungar áhyggjur af þessu, en vita oft ekki hvernig þeir eiga að bregðast við. Þá nefndi hún einnig lækkandi einkunnir, verkleysi og óstundvísi. Einnig gat  hún þess að þegar þessi vandamál bæru á góma í viðtölum þá væri þyngsta refsing sem nemendur telji sig verða fyrir væri að vera sviptur tölvunni. Þá nefndi hún í lokin að ágætis heilræði og leiðbeiningar hefðu komið frá SAFT um örugga netnotkun barna. 
Svefnþarfir ungs fólks.

Elín Thorarensen, framkvæmdastjóri Heimili og skóli.

Í erindi sínu fjallaði Elín um svefnþarfir ungs fólks. Hún sagði aukin áreiti vera í umhverfi ungs fólks. Þessi áreiti væru m.a. sjónvarpsáhorf, tölvuleikir, msn og farsímanotkun. Hún sagði að æ fleiri ungmenni mættu ósofin í skólann á morgnana. Margir væru í mikilli ,,svefnskuld”,  þ.e. þeir sem ekki ná þeim svefni sem þeir þurfa. Unga fólkið væri að mæta með tóman tank á morgnana. Áhrif svefnskorts eru margvísleg eins og aukin tíðni þunglyndis, einbeitingarskortur, minni námsárangur, samskiptaörðugleikar, skert viðbragðshæfni og minna úthald.
Þá sagði hún að bein tengsl væru á milli svefns og árangurs í námi. Máli sínu til stuðnings sagði hún frá könnunum í Bandaríkjunum og í Finnlandi.

Mikilvæg ráð fyrir foreldra taldi hún vera :

· Fastar skorður á svefntíma. Það að fara að sofa á sama tíma á kvöldin og vakna á sama tíma á morgnana. 

· Að börn og unglingar séu ekki í tölvuleikjum á kvöldin.

· Að hvetja og styðja við heilbrigða lífshætti unga fólksins.

· Að þekkja vini barna sinna og foreldra þeirra. Að foreldrar hafi samband sín á milli og hefðu samráð um sem flesta hluti, t.d. reglur um hvenær slökkva á á msn og farsímum. Gott að hafa skýr mörk.
· Foreldrasamninginn taldi hún vera góða leið til að samræma aðgerðir foreldra.
· Öll fræðsla og umræður væru af hinu góða.

· Fjarlægja tækin úr svefnherbergjum barnanna, ef þau eiga erfitt með að fara eftir settum reglum um notkun. 


Tölvufíkn.

Björn Harðarson, sálfræðingur.

Björn byrjaði að ræða um það hvað ætti að kalla þessa fíkn. Netfíkn eða netárátta væru hvort tveggja orð sem vel mætti nota. Hann sagði að netið einangraði okkur, það færði fólk frá hvert öðru. Þannig væri þetta að verða andlitslaust samfélag sem við lifðum í. Það er í mörgum tilfellum þannig að við höfum ekki hugmynd um við hvern við erum að tala á spjallrásunum og fólk gæti mjög auðveldlega villt á sér heimildir.

Netfíknin felst aðallega í tölvuleikjum, sem keyra úr hófi hvað tíma varðar. Margir leikir eru spilaðir svo dögum skiptir. Þá eru spjallrásirnar mikið notaðar hjá ungu fólki. Spilafíknin er enn eitt vandamálið í þessari flóru. Þá sagði hann að unglingarnir stýrðu í mörgum tilfellum tölvunotkun heimilanna, því þeir kunna mest á þær. 

Í rannsókn sem Björn vitnaði í eru það konur sem ánetjast tölvufíkn frekar en karlar eða 61%. Reynslan sýnir samt að þetta eru þó frekar strákarnir. Skýringuna taldi Björn vera þá að konur viðurkenndu oftar vandamálið. 

Orsök netfíknar taldi Björn vera af fleiri en einum toga. Margir þjáðust af geðrænum vandamálum áður en þeir ánetjuðust netfíkninni. Hann sagði 54% þeirra sem ánetjuðust netfíkn vera með sögu þunglyndis og 34% með kvíðaeinkenni. Þá einkenndi marga netfíkla lágt sjálfsmat. Margir hefður farið í meðferð og margir væru á lyfjum. Hann taldi einna erfiðast að vinna með þessa fíkn. Hann sagði að flestum þessarra fíkla fyndist mest spennandi að spila á nóttunni. Þá væru margir þeirra feimnir og  félagsfælnir. Margir segja hluti í tölvunum sem þeir myndu aldrei segja augliti til auglitis við aðra. Fólk finnst tölvuveröldin vera raunveruleikinn og  lýsir því þannig að þarna séu vinir þeirra og þarna séu alltaf einhverjir að tala við. Þá finnst fólki að það geti opnað sig á annan hátt en í raunveruleikanum og fólki sé frekar viðurkennt eins og það er. 
Þegar fólk er komið út í algera öfga í netfíkninni eru dæmi um að það gefi sér ekki tíma til að fara á klósett en sé með fötu inni hjá sér til að pissa í. Oft eru þetta efnilegir krakkar sem ánetjast netfíkn og  Björn nefndi einnig dæmi um það að drengir hafi ráðist á mæður sinar þegar þær ætla að slökkva á netinu. Þá sagði hann að 2 – 4 % þeirra sem væru mikið í tölvum misstu tökin.

Foreldrar þurfa að vera vel vakandi fyrir þessum vanda. Besta ráðið taldi Björn vera að hafa tölvuna á almennu svæði í íbúðinni þar sem allir geti séð hvað verið er að gera í henni. Ef tölvurnar eru staðsettar inni í svefnherbergjum barnanna er erfitt að sjá hvað þau eru að aðhafast í þeim, hve miklum tíma þau eru að eyða í þeim og hvenær þau hætta á kvöldin.

Guðberg K. Jónsson verkefnastjóri hjá SAFT
Hann sagði frá rannsókn sem framkvæmd var í tengslum við netnotkun.
Guðberg kallaði þetta ,,skjálífi” sem margir lifðu. Gemsinn væri það fyrsta sem þeir sæu á morgnana þegar þeir vöknuðu. Fólk kveikti á sjónvarpinu áður en það færi í vinnu og svo tæki tölvuskjárinn við þegar komið væri í vinnuna. Síðan eyddi fólk kvöldinu fyrir framan sjónvarpið.

